
Abis bilang begitoe, Tan Tjo Lat lekas pake topi dan sèmbat toengketnja, teroes tjongklang menoedjoe ka roemahnja. Iapoenja aer moeka bersri, hatinja merasa girang boekan maen, kerna sekarang ternjata itoe commissaris politie tida ada begitoe zuiver atawa bersih sabagimana jang ia tadinja kira, kerna itoe oempan-oempan jang kemaren sore ia asongin, achirnja hendak ditjaplok djoega, tjoemah roepanja ia ada sedikit maloe maloe koetjing, hingga di depan Tan Tjo Lat ia poera-poera menampik, maoe bli sendiri, tida soeka bikin orang soesah, enz-enz. tapi diam-diam toelis soerat pada kapitein aken minta dikirim itoe makanan dan obat-obat. Sebab kapitein lagi tida ada, ada kawadjiban dari Tan Tjo Lat aken oeroes dan kirim itoe semoea, hingga dengen ini djalan, itoe commissaris politie moesti trima iapoenja boedi, kerna itoe barang-barang ada ia sendiri poenja anteran dan pembrian sedeng kapitein tida taoe apa-apa.

Begitoe sampe di roemah, ia sabet dengen toengketnja iapoenja serean jang lagi doedoek melenggoet di satoe korsi, hingga itoe orang berlompat klodjotan, dan ia lantes membentak: „Kaga laen kerdja loe, tjoemah tidoer seperti andjing! Marih sini! ada oe-

